
Plaunet encleg’ins il privel
Per funtaunas d’energia regenerabla

DA GUIU SOBIELA-CAANITZ

■ L’onn 2007 pudess restar en l’istorgia
da la carstgaunadad sco quel nua
ch’ina tscherta schientscha globala ha
sa mussada areguard las smanatschas
derivadas da nossa tecnica cunter
l’equiliber biologic dal planet. Entscha-
vì hai cun il film dramatic d’Al Gore da-
vart la midada climatica. Lur èn vegnids
ils rapports relativs da las Naziuns uni-
das. Suenter quels cloms da Cassandra
na pudev’ins simplamain betg pli turnar
tar il mintgadi da pli baud. Pliras persu-
nalitads politicas, per exempel la chance-
liera tudestga Angela Merkel ed il guver-
natur da California Arnold Schwarzeneg-
ger, han chapì ch’i gieva per bler e mussà
in engaschi che ha pussibilità insaquants
pass – anc memia paucs – en la dretga di-
recziun. Il 24 da november ha John Ho-
ward, manader senza chapientscha da
l’Australia (20 milliuns olmas), survegnì il
quint da «ses» pievel; Kevin Rudd, schef
da l’opposiziun victoriusa, ha surpiglià il
post d’emprim minister e suttascrit da-
lunga ils uscheditgs «protocols da Kyoto»
per sminuir las emissiuns da CO2. En
Svizra dumbra la partida verda ussa 20
cussegliers naziunals empè da 14 suenter
las elecziuns da 2003; tiers vegnan anc 3
«liberals verds». Schizunt en il «Stöckli»,
quella «chambre de refléxion» da noss sta-
di federal, è la tendenza ecologista oramai
represchentada, e quai cun trais mandats,
t. a. in’anteriura cussegliera da stadi turi-
tgaisa elegida triumfalmain en november.
2008 vegn l’ecologia segir ad influenzar
las elecziuns da las dietas en trais stadis fe-
derativs tudestgs (Hamburg, Hessen, Sa-
xonia bassa) e quellas dals Stadis unids en
november. L’uniun cristiana democratica

da Merkel sa mussa averta a problems eco-
logics; a Friburg/Breisgau (216 000 ol-
mas) sustegn’la il president communal
«verd».

Rodas da vent sin il Giura
ed en la mar

Ma per discutar temas novs basegn’ins in-
struments linguistics adattads. Ina regla
d’aur da l’ecologia è da crear energia ch’ins
possia duvrar senza laschar enavos rument
e cunzunt CO2. Ina tala producziun
d’energia san ins definir «duraivla» u «per-
sistenta»; l’energia sezza vala lura sco «re-
generabla». En lez connex dovr’ins ils sub-
stantivs «duraivlezza» e «persistenza» en il
senn dal tudestg «Nachhaltigkeit» are-
guard l’economia forestala: «Tenor quest
princip na dastg’ins betg derscher dapli
laina che quella che sappia lura crescher

suenter» (1). L’adjectiv «nachhaltig» da sia
vart dovr’ins en il senn da l’englais «sus-
tainable» che deriva dal verb «to sustain»;
il pled medieval franzos «sustenir» ha pas-
sà il Chanal da la mungia cun la glieud
dals ducas da Normandia e retgs da l’En-
galterra. La ragisch latina «sustinere» do-
vra mintga musicist cun il particip talian
«sostenuto» che vul dir «regular», en con-
nex cun in sun che tuna vinavant. Per en-
glais numn’ins «sustainable agriculture»
ina moda e maniera da cultivar che man-
tegna la cumposiziun dal terren. In exem-
pel d’energia regenerabla è quella dal vent.
La gruppa la pli gronda da rodas da vent
en Svizra, cun otg motors, han ins creà sin
il Mont Crosin sur Cormoret/BE (Val da
Saint-Imier). La firma Reninvest (Chias-
so/TI), che ha gia bajegià trais gruppas da
rodas da vent en Germania, planisescha

d’installar per 2009 otg rodas, sin pitgas
autas 78 m, sin il Gottard, a 2091 m sur
il mar, che duessan producir annualmain
28 000 MWh da forza; Reninvest spera
da survegnir proximamain las lubien-
tschas basegnaivlas. Quai rapporta
«L’Hebdo» (Losanna) dals 8 da november
2007, precisond: «Represchentants da
pliras uniuns per la protecziun da l’am-
bient, sco la Pro Natura ed il WWF, han
gia s’exprimids a favur dal project» (p. 20).
Ma la regiun autonoma da Wales/Cymru
(3 milliuns olmas), a vest da l’Engalterra,
«vegn adina dapli in dals emprims pajais
[dal mund] areguard il svilup da las ener-
gias regenerablas», tenor in messadi elec-
tronic dal responsabel ecologist franzos
Pascal Farcy. Dal 2008 duai la firma tu-
destga RWE entschaiver ad installar 25
rodas da vent Siemens avant la riva da la

mar, per dar forza electrica a 100 000 cha-
sas ed evitar la producziun annuala da
400 000 tonnas CO2. Plinavant ha Lon-
dra lubì la construcziun per 2010, a Port
Talbot sper il Chanal da Bristol, da la pli
gronda centrala da biomassa en il mund,
basada sin il diever da stalizzas u astellas.
Farcy: «Questa centrala duai producir an-
nualmain 350 MW forza. Per 2010 pre-
vesa il Wales/Cymru da producir 10% da
sia forza cun funtaunas d’energia regene-
rabla, e per 2020 20%».

In pled malduvrà
Ma adatg! La noziun da duraivladad u
persistenza è oramai uschè derasada ch’el-
la vegn savens malduvrada. Qua admone-
scha Gereon Janzing, ecologist (e retoro-
manist) da Friburg/Breisgau: «L’expres-
sion è bain definida, ma n’è betg protegi-
da; perquai vegn’la savens utilisada per in
auter intent che quel previs. En Germa-
nia datti oz schizunt normas che pussibi-
liteschan da numnar centralas nuclearas
‘nachhaltig’. Talas centralas dependan da
material fossil che vegn brischà e produ-
ceschan rument ch’ins na sa betg destruir;
perquai na sani tuttina betg esser durai-
vlas u persistentas» (2). Gist il maldiever
da quest adjectiv conferma sia populari-
tad. Speranza sa il patratg ecologic persva-
der la carstgaunadad da duvrar adina da-
pli energias regenerablas! Ils emprims pass
èn fatgs; igl è vaira tard, ma quai è in mo-
tiv dapli d’ir vinavant en lezza direcziun.

1) Duden. Deutsches Universalwörterbuch.
Quarta ediziun. Mannheim – Lipsia – Vienna –
Turitg (Dudenverlag, ISBN 3-411-05504-9) 2001,
p. 116, chavazzin «Nachhaltigkeit».
2) Gereon Janzing, Kannibalen und Schama-
nen. D-69488 Löhrbach (Werner Pieper & The
Grüne Kraft, ISBN 978-3-922708-59-9) 2006,
p. 30.

Oters pajais – otras üsanzas da Nadal
DAD ALFONS CLALÜNA

■ Aint illa furia da nos temp para cha
las festas tradiziunalas chi’ns accum-
pognan tras l’on perdan lur vair sen e
vegnan travusas d’ün sguaz e d’ün’ar-
saja da profit. Pro’ls üsits sacrals sva-
nischan minz ed importanza, els sun
recugnuschibels be amo in lur fuorma
exteriura. Cha bleras da quistas üsanzas
sco il Nadal tendschan inavo aint il temp
pajan nu sarà cuntschaint a minchün. I’s
dumandarà eir perche cha güsta da quist
temp vain inuondada l’umanità cun
tants regals!

Üna derivanza na cristiana
L’istorgia ans dà perdütta cha’ls Romans
celebraivan a Roma als 25 da december
il di da lur Dieu «Sol invictus», la festa
dal solstizi, üsitada i’ls cults pajans. E
quista tradiziun s’ha amo mantgnüda
inavant eir davo la naschentscha da Ge-
su Cristus. L’imperatur roman Constan-
tin il Grond ha declerà l’on 313 eir il cri-
stianissem sco religiun admissa in seis re-
ginom. Ils prüms cristians varan alura
surtut quista data da festività pajana sco
di da la naschentscha da Gesu e sgüra-
maing eir sco demonstraziun cha na il su-
lai, mo bainschi lur Dieu, saja la glüm
dal muond.

Dürant ün lung temp valaiva quist di
sco festa da Nadal, fin cha’ls refuorma-
tuors han pretais cha quista festa religiu-
sa saja ün früt pajan ed han provà da til-
la na plü acceptar. A Genevra ed in Sco-
zia s’ha perfin scumandà dürant il 16.
tschientiner da festagiar Nadal.

In Ingalterra as preschantaiva Nadal
quella jada in aigna fuorma, per nus bod
incredibla. Na be il cult divin d’eira il
cuntgnü da la festa, dimpersè eir il sot,
las sborgnas e’ls gös da furtüna. Quai
d’eira d’incleger cha’l parlamaint ha dal
1647 relaschà ün scumond da festa. Pür

i’l cuors dal 19. tschientiner s’ha adattà
la festa al möd d’hoz.

Eir aint ils Stadis Units da l’America,
inua chi sun da chasa ils Presbiterians, ils
Mennonits e Puritans, nu’s cugnuoschai-
va fin aint il 19. tschientiner ingüna fe-
sta da Nadal. Mo cul temp han eir quel-
las gruppaziuns religiusas surtut la fuor-
ma cristiana dal Nadal. Lura s’han uni-
das tuot las direcziuns cristianas ed intro-
düt perfin il cranz d’advent e’l bös-chin
da Nadal.

Daspö cha Franzais-ch d’Assisi (1188
–1226) ha preschantà per la prüma vou-
ta l’istorgia da Nadal sco gö scenic para
quel bod d’avair hoz ün aspet popular-
cultural. Ils intagliaders da lain han dat
a lur prodots ün colorit local. I s’inscun-
tra figüras da parsepan cun costüm alpin,
otras plazzadas davant ün muglin da vent
illa Meseta spagnöla o eir in ün Betlehem
da la Toscana immez las vignas.

Hoz es creschü il Nadal ad üna festa
da famiglia. Ils regals cha’ls umans as
surdan vicendaivelmaing ans stuvessan

algordar als trais sabis nan da l’oriaint,
quels chi han manà a l’uffantin nouv-
naschü mirra ed intschais. L’üsit dal re-
galar ha sias ragischs i’l temp antic e va-
laiva sco ün mez per stabilisar las rela-
ziuns socialas interumanas. Perquai
s’inscuntra eir in otras religiuns daper-
tuot sül muond ils rituals dal regalar.
Scha quist cuntgnair uman es eir amo
hoz da gronda portada pel salvamaint
da nossa società, quai as po metter in
dumonda.

Uschea festageschan
ils pövels Nadal

La festa da Nadal vain plü o main cele-
brada dapertuot sün nos muond, mo
schi’s conguala as muossa quella in diffe-
rents vestits.

In l’America dal süd vegnan portats
il regals in plüs möds in chasa; cun
s-chalas e perfin cul trampolin. Illa Co-
lumbia cumpara El Nino (l’uffant
Gesu) cun las surpraisas, in Chile es
quai il Viejo Pasquero (il pastur vegl)

ed illa Brasilia il Papai Noël (l’hom da
Nadal).

Il Kopts cristians in Egipta celebre-
schan Nadal als 7 da schner.

Ils Finlandais nomnan l’hom da Na-
dal «Joulupukki» (il boc da Nadal). El
maina ils regals. Sia duonna «Joulu-
muori» prepara il gustus porridge da
Nadal.

Pels Giapunais es il di da Nadal fich
popular cun sias partis, adonta cha qui-
sta festa cristiana, chi’s nomna «Kurisa-
masu», nu vala sco di da festa ufficial.

In India vain nomnada la festa da
Nadal «Bada din», quai chi significha il
grond di e chi vala sco festa ufficiala.

In Ingalterra spetta tuot il pövel als 25
da december sül discuors da lur raïna. Per
els es Nadal «Party-Time», üna festa da
taimpra allegra e populara.

A Nadal vain in Pologna miss maisa
per üna persuna daplü co bsögnà. Quel-
la plazza es pinada per üna visita inaspet-
tada e vala sco segn d’ospitalità.

In Rumania es il chant da Nadal da

gronda importanza. Chantunzas e chan-
tunzs van tras citats e cumüns ed uffants
da chasa in chasa chantond e recitond
poesias.

Ils Russ celebreschan lur festa da Na-
dal davo lur chalender giulian pür als 7
da schner.

In Spogna nun es il bös-chin ornà cun
sias chandailas d’importanza, dimpersè il
parsepan. Als Bascs maina «l’Olentzero»,
üna persuna sumgliainta ad ün charbu-
ner, ils regals da Nadal.

Sco in tuot ils pajais nordics vala eir
pels Svedais ils 24 da december sco di da
Nadal. Il past festiv as nomna «Julbord»
ed il «Glogg» es il vin chod cun mandels
e pomma chi vain servi in pitschens ba-
chers.

Pels Talians es il «Gesu bambino», la
versiun taliana da l’uffant Gesu, quel chi
maina ils regals.

E facilmaing cha aint ils pajais dal
glatsch lontan aint il nord impizzaran eir
ils Eskimos in lur iglus las chandailas vi
dal bös-chin da Nadal.

Rodas da vent – sco
qua en l’Africa dal
sid – valan sco
exempel per energia
regenerabla. MAD

Duas differentas fuormas per festagiar Nadal. FOTOS KEYSTONE

